
Uunga siunnersuut: 

 

Naalakkersuinikkut ingerlatsisut partiit naatsorsuutaasa tamanut 

saqqummiunneqartarneri pillugit Inatsisartut inatsisaata allanngortinneqarneranik 

Inatsisartut inatsisaat 

(Naalakkersuinikkut sulinermut inunnit inatsisilerinikkullu inuttut isigineqarsinnaasunit 

tapiissutinik pissarsisarneq pillugu paasissutissiisussaatitaanerup sakkortusineqarnera, 

kinaassutsimik isertuussilluni nunanillu allanit tapiissutinik tunineqartarnermik 

inerteqquteqarneq, tapiissutit annertussusiinut killigititat) 

 

 

Saqqummiussissut 

(Inatsisartut Siulittaasuat) 

 

 

Siullermeerinninneq 

Inatsisartut Siulittaasoqarfiat sinnerlugu matumuuna Naalakkersuinikkut ingerlatsisut partiit 

naatsorsuutaasa tamanut saqqummiunneqartarneri pillugit Inatsisartut inatsisaata 

allanngortinneqarneranik Inatsisartut inatsisissaattut siunnersuut saqqummiutissavara. 

 

Naalakkersuisut Inatsisartut Siulittaasoqarfiannut saaffiginnissuteqarlutik 

siulittaasoqarfimmut isumaliutigeqquaat ataatsimiinnermi ingerlasumi suliarineqartussamik 

inatsisissatut siunnersuummik saqqummiussaqartoqaqqullugu, taamaaliornikkut - Kalaallit 

Nunaata naalakkersuinikkut innarlitsaaliorneqarnerata illersorneqarnissaa siunertaralugu – 

ingerlaannartumik atuutilersumik naalakkersuinikkut suliaqarnermut inuit inatsisilerinikkullu 

inuttut isigineqarsinnaasut tapiissuteqartarnerannut malittarisassat sakkortusineqassallutik, 

kinaassutsimik isertuussilluni nunanillu allanit tapiissutinik pissarsinissamut 

nalinginnaasumik inerteqquteqarnikkut. 

 

Inatsisissatut siunnersuutikkut matumuuna – Kalaallit Nunaata nunarsuarmi sumi 

inissisimanini tunngavigalugu naalakkersuinikkut soqutigineqarnera naalagaaffiullu 

pissaanilissuup iligisap sinniisaasa Kalaallit Nunaannik tigusillutillu nakkutilliilernissaminnik 

soqutigisaqarnerminnik ersersitsisimanerat eqqarsaatigalugu – taamatut kaammattuuteqarneq 

naammassineqarpoq. 

 

Inatsisissatut siunnersuutikkut taamatuttaaq naalakkersuinikkut suliniaqatigiiffinnut partiinut 

inunnit inatsisilerinikkullu inuttut isigineqarsinnaasunit tapiissutit annertussusissaat 

killilerlugit aalajangersaasoqarnissaanik Europarådimit kaammattuut 

piviusunngortinneqarpoq. 

 

Peqatigitillugu inatsisissatut siunnersuutikkut innarligassaannginnermik peqquserlulluni 

iluanaarniartarneq akiorniarlugu suliniarneq qanoq nukittorsarneqarsinnaanersoq 

qulaajarniarlugu misissuinermi Naalakkersuisut 2020-mi suliarititaanni kaammattuutit 



 

 

piviusunngortinneqarput, soorlu aamma inatsisissatut siunnersuutikkut tamanna pillugu 

Inatsisartut aalajangiinerat, 2022-mi upernaakkut ataatsimiinnermi imm. 120-tut 

suliarineqarlunilu akuersissutigineqartoq, piviusunngortinneqartoq. 

 

Partiit naatsorsuutaasa saqqummiunneqartarneri pillugit Inatsisartut inatsisaata atuuttup 

siunertaraa soqutigisaqartut aalajangersimasut qanoq annertutigisumik partiip 

naalakkersuinikkut ingerlataqarneranik aningaasalersueqataanersut innuttaasunut (taamalu 

aamma qinersisartunut) paasisimasaqarnissaasa qularnaarneqarnissaa. Tamanna pillugu 

ammasuunissaq innuttaasut piviusumik oqartussaaqataanerannut tunngaviusumik 

piumasaqaataavoq. Inatsisartut inatsisaat nunanit allanit imaluunniit kinaassutsimik 

isertuussilluni tapiiffigineqarsinnaaneq pillugu aalajangersakkanik imaqanngilaq, soorlu 

aamma Inatsisartut inatsisaanni naalakkersuinikkut suliniaqatigiiffinnut partiinut inuinnarnit 

namminersortunillu tapiissutit qanoq annertutigisinnaanerinut killiliinernik 

aalajangersaasoqarsimanngitsoq. 

 

Inatsisissatut siunnersuut pingaarnerusutigut inatsisartut inatsisaannik tulliuttunik 

allanngortitsiviuvoq: 

 

Siunnersuutigineqarpoq nunanit allanit imaluunniit kinaassutsimik isertuussilluni 

tapiissuteqartunit tapiissutinik pissarsinissaq ajornartoq aalajangersarneqassasoq. 

Inerteqquteqarneq taamatuttaaq partiit najukkani inuusuttunullu immikkoortortaqarfiinut 

atuutissaaq. Inerteqqut aammattaaq Folketingimut Inatsisartunulluunniit ilaasortanut taakkulu 

sinniisussaannut, kiisalu inunnut Folketingimut Inatsisartunulluunniit qinersinissamut 

aggersumut qinigassanngortittunut atuutissaaq. 

 

Peqatigitillugu siunnersuutigineqarpoq aalajangersarneqassasoq partiit inunnit 

inatsisilerinikkullu inuttut isigineqarsinnaasunit tapiissutinik katillugit 200.000 kr.-init 

sinnilinnik imaluunniit tapiissuteqartunit ataasiakkaanit 20.000 kr.-init sinnilinnik 

pissarsisinnaatitaassanngitsut. Taamatuttaaq tapiissutinut partiip inunnit inatsisilerinikkullu 

inuttut isigineqarsinnaasunit pissarsiaannut tunngatillugu partiit 

paasissutissiisussaatitaanerannut malittarisassat atuuttut assigiinngitsutigut 

sakkortusineqarnissaat siunnersuutigineqarpoq. 

 

Partii inummit inatsisilerinikkulluunniit inuttut isigineqarsinnaasumit tapiissutinik 10.000 kr.-

init amerlanerusunik pissarsippat, inatsisartut inatsisaanni atuuttumi piumasarineqarpoq 

partiip ukiumoortumik naatsorsuutaani tamanit takuneqarsinnaasuni kikkut 

tapiissuteqarsimanersut paasissutissiissutigineqartassasoq, aqqi najugaallu nalunaarlugit. 

Inatsisissatut siunnersuutikkut piumasaqaat tamanna pingasutigut sakkortusineqarpoq: 

 

Siullermik piumasaqaat annertusineqarpoq taamaasilluni tapiissutit pineqartut annertussusiat 

aamma nalunaarneqartartussanngussalluni. 

 

Aappaattut inatsisilerinikkut inuttut isigineqarsinnaasut, ass. ingerlatseqatigiiffiit 

soqutigisaqaqatigiiffiillu, eqqarsaatigalugit 10.000 kr.-inut killigititaq atuuttoq 

atorunnaarsinneqassaaq. Taamaaliornikkut siunertarineqarpoq tapiissuteqartup 

tapiissuteqarnermi tamanut saqqummiunneqarnissaa pinngitsoortinniarlugu inatsisilerinikkut 

inuttut isigineqarsinnaasut arlallit tapiissuteqartumit nakkutigineqartut tamarmillu 



 

 

killissarititaasut sinnernagit tapiissuteqartut aqqutigalugit tapiissuteqarsinnaanerata 

pinngitsoortinniarneqarnissaa. 

 

Tamatuma kingorna partiip ukiumoortumik naatsorsuutai inatsisilerinikkut inuttut 

isigineqarsinnaasunit tapiissutit tamaasa, tapiissutit annertussusiat apeqqutaatinnagu, pillugit 

paasissutissanik imaqartartussaassapput. 

 

Inuit tigussaasut eqqarsaatigalugit killissarititaq 1.000 kr.-inut appartinneqarpoq. 

Nalinginnaasumik innuttaasut (inuit tigussaasut) taamaalillutik 1.000 kr.-it tikillugit suli 

partiimut tapiissuteqarsinnaassapput, tapiissutit annertussusii tapiissuteqartorlu pillugit 

paasissutissat tamanut saqqummiutinngikkaluarlugit. 

 

Pingajuattut inunnit inatsisilerinikkullu inuttut isigineqarsinnaasunit tapiissutinut 

tunngatillugu paasissutissiisussaatitaaneq annertusineqarpoq tapiissutinut partiimut 

imaluunniit partiip najukkami inuusuttunulluunniit immikkoortortaqarfiinut tunniunneqaratik 

partiimut ilaasortanut qinigassanngortittunulluunniit ataasiakkaanut, taakku 

naalakkersuinikkut sulinerannut, qineqqusaarnerit ilanngullugit, toqqaannartumik 

tunniunneqartunut aamma atuuttussanngorlugu. Taamaaliornikkut siunertarineqarpoq 

tapiissuteqartup tapiissuteqarnermi tamanut saqqummiunneqarnissaa pinngitsoortinniarlugu 

partiimut tapiissuteqarani partii sinnerlugu qinikkanut aalajangersimasunut 

tapiissuteqartarnissaa. 

 

Kiisalu siunnersuutigineqarpoq inatsisartut inatsisaanni erseqqissarneqassasoq 

ukiumoortumik naatsorsuutit tamanut saqqummiunneqarnissaat siunertaralugu partiinit 

Inatsisartut siulittaasoqarfiannut nassiunneqartussat kukkunersiorneqarsimassasut, 

naalakkersuinikkut suliaqarnermut aningaasatigut tapiissuteqartarneq pillugu inatsisartut 

inatsisaat malillugu atuutereersutut. Piumasaqaat tamanna ulluinnarni partiit malereerpaat. 

Erseqqissaasoqarnissaanik siunnersuutip siunertaraa inunnit inatsisilerinikkullu inuttut 

isigineqarsinnaasunit tapiissutinut tunngatillugu ukiumoortumik naatsorsuutini paasissutissat 

kukkunersiorneqarsimanissaasa qularnaarneqarnissaa. 

 

Siunnersuutip sukumiinerusumik misissuataarneqarnissaa eqqarsaatigalugu inatsimmut 

nassuiaatit innersuussutigineqarput. 

 

Siulittaasoqarfiup ilaasortat siunnersuut pillugu oqallilluarnissaannik kissaappaat. 


